Moj glas za ljudska prava i mir

Svi smo mi umjetnici i svi smo umjetnosti. Svako je drugačiji i posebno je djelo nekog nepresušnog izvora inspiracije. Tako različiti bojimo svijet nijansama naše kože i zvukovima glasa. I mnogo nas je, pa se ne slažu uvijek sve nijanse, ne razumijemo se, jer smo apstraktni, a apstraktnu umjestnost je, ponekad, teško razumjeti. 

Ali svi tako šareni, mali ili veliki, ćutljivi i pričljivi, portret smo jednog čovjeka od krvi i mesa: „Sa dvanaest pari rebara, od kojih su tri para poznata kao lažna rebra...“, ponovo postajem svjestan profesorovog glasa i činjenice da sam na času anatomije. Registrovah još nekoliko rečenica profesora i Damirovo razočarano: „Još petnaest minuta“, pa opet odlutah. Danas smo imali i istoriju. Tamo smo spomenuli nekim velikim brojem žrtve Prvog svjetskog rata i to me dovede do razmišljanja o kontradiktornosti ljudskog mozga. Dok se beskrajno mnogo vremena provodi u pronalaženju novih načina liječenja organizma, za krajnje malo, usmrti se ogroman broj istih u ratovima za zemlju koja ionako nije ničija! Glasan zvuk školskog zvona prekinu mi misli. Često, dok se vraćam iz škole, svratim na jedno mjesto pokraj rijeke i sam zaneseno gledam vodu koja neprekidno otiče, dok se sunce nijemo guši za brdima, gaseći dan. 
Najsrećniji i najnesrećniji glas za učenika je zvono. Počinje još jedan školski dan. Uz škripu vrata, sa razrednikom, ulazi neka djevojka vitka stasa, srnećih, uplašenih očiju i tena tamnija od Acine šljive na vratu. Stidljiv osmijeh se posebno isticao uz čokoladne usne. Ona jedna, nas tridesetoro. „Upoznajte novu koleginicu. Ona je učenica na razmjeni i biće s vama u razredu do kraja ovog polugodišta“, počelo je predstavljanje, a u meni se probudi radost što je Milica otišla za Damira i ne gleda me više, pa je jedino kraj mene prazna stolica. „Isplatilo se gledanje silnih američkih komedija“, pomislih naglas, dok se djevojka približavala klupi. Razmjenismo nekoliko nespretnih riječi na engleskom jeziku i tako ponovo čuh njeno ime - Kantara. Šezdeset očiju i trideset pogleda, svi upereni u nju. Gledamo da razumijemo. Usta je stidljivo iskrivila u osmijeh dok je kosu zabacivala za uho. I razumjeli smo. Nije bila bitna boja njene kože, niti čudan akcenat njena imena. Svi smo razumjeli smijeh i zajedno smo gledali pravo. Ponovo isti zvuk donese sreću. Ovoga puta ne vraćam se sam iz škole. Imam osjećaj da više nikada neću. Sunce se utapa u daljini, bacajući posljednje rumene zrake i žareći nam obraze. Zagasitocrvena boja neba nesvjesno postaje tamnija kako zvijezde počinju da kite nebo. Pluća se pune lipno mirisnim vazduhom. Ovo je jedna od noći koje traju vječno. U njenoj tami svi smo isto obojeni. 

Smijemo se, sa zvijezdama u očima, gledajući rijeku. U srcima se rađa nova nada. Voda se sastoji od bezbroj kapi, a ponovo čini jednu cjelinu. Možda će se i svi ljudi, kao što je i moj razred ove večeri, ujediniti u jednu rijeku koja će teći ka zajedničkom cilju. Ka ušću u kome glas za zajednička ljudska prava i mir ima jeka!
Ognjen Milanović

Poštovani, dostavljam Vam svoj rad na temu „Moj glas za ljudska prava i mir“ u kome sam pokušao da prenesem dio svojih misli i vjerovanja o ljudskoj jednakosti, jer postoji mnogo nacija, a ipak smo svi ljudi. Evidentno je da naša država ima turbulentnu prošlost, ali, isto tako teži ka novoj budućnosti i, korak po korak, napreduje. Dostojevski je rekao: „Niko se nije vratio da živi u prošlosti. Zato ne misli na prošlost, gledaj samo u budućnost.“Mislim da je omladina ta koja gleda pravo i koja će biti pogon za dostizanje boljeg i mirnog sutra, kao i pokazivanje svijetlog obraza Evropi i svijetu. U tekstu sam pisao o djevojci na razmjeni učenika koja u naš razred ulazi uplašeno, jer u svijetu kruže razna mišljenja o nama, ne govori naš jezik, i ima drugačiju boju kože. Ali smijeh je taj koji nas spaja i čini ostale razlike primitivnim. U mraku se čak i ne primjećuju. Stapamo se, kao i voda koja, ne osvrćući se, ide ka svom cilju i vjerujemo da ćemo ga i mi dosegnuti.

